
Luqatah merujuk kepada sesuatu harta yang tercicir daripada pemiliknya dan dijumpai oleh orang lain. Hukum 

mengambil harta yang dijumpai ini tertakluk kepada beberapa syarat yang telah ditetapkan syariat Islam. 

Pengurusan luqatah kebiasaannya akan dikaitkan dengan institusi masjid atau baitulmal. Oleh itu, kajian 

preliminari ini memfokuskan kaedah pengurusan luqatah yang telah dilaksanakan oleh Universiti Islam Selangor 

melalui masjid Al-Azhar. Kajian ini dilakukan secara kualitatif dengan data kajian primer melalui kaedah 

temubual separa berstruktur. Hasil kajian ini telah dapat mengenal pasti masalah-masalah yang dihadapi terhadap 

mekanisma penerimaan, hebahan, tuntutan dan pelupusan untuk penambah baikkan kaedah pengurusan luqatah 

yang lebih sistematik. 

 

Kata kunci: Luqatah, pengurusan harta, perundangan Syariah 

 

PENDAHULUAN 

 

Harta luqatah merupakan sesuatu barang yang dijumpai di tempat yang tidak dimiliki, dijaga 

dan tanpa diketahui pemiliknya. Harta luqatah diklasifikasikan kepada tiga kategori iaitu 

barangan, wang tunai dan haiwan. Harta luqatah adalah salah satu sumber kewangan yang 

boleh menyumbang kepada pembangunan ummah, namun begitu masih ramai yang belum 

sedar tentang kewajipan melaksankan proses penjagaan dan pemulangan kepada pemilik asal 

seperti mana yang dituntut Syarak.  

 

Penemu harta luqatah boleh menyimpan sendiri atau menyerahkan kepada pihak lain seperti 

masjid dan juga baitulmal. Adalah dijangkakan bahawa dengan kuasa dan kepakaran serta 

tenaga kerja yang ada di masjid akan lebih mampu untuk melaksanakan tanggungjawab 

menyimpan dan menghebahkan kepada pemilik asal. Sekiranya tiada tuntutan selepas setahun 

hebahan, wang hasil lelongan ini akan dapat dimanfaatkan untuk pembangunan Islam dan 

ummah.  

 

Pengurusan Harta Luqatah Menurut Fuqaha  

 

Pengurusan harta luqatah telah dibincangkan secara terperinci oleh ulama-ulama terdahulu 

dalam menjelaskan kaedah yang perlu dilaksanakan. Kaedah pengurusan ini dibahagikan 

kepada beberapa aspek iaitu pengambilan/penerimaan luqatah, hebahan luqatah, simpanan 

luqatah, pemulangan luqatah dan pelupusan luqatah.  

 

Pengambilan/Penerimaan Luqatah 

 

Harta luqatah yang dijumpai yang tidak dianggap bernilai pada pandangan uruf semasa iaitu 

kebiasannya tidak akan dicari sekiranya hilang seperti sesuap nasi, sebiji kurma, dan 

sebagainya. Penemu harus memiliki luqatah tersebut tanpa perlu mengumumkan atau mencari 

pemiliknya. Hal itu seperti dinyatakkan oleh hadis Anas r.a.: Nabi SAW menjumpai sebiji 

kurma di jalan sehingga bersabda, kalau bukan kerana takut kurma ini adalah kurma sedekah, 

pastilah saya memakannya’ (Hadis riwayat Bukhari dan Muslim). 

 

Sekiranya sesuatu itu merupakan harta yang bernilai iaitu pemiliknya pasti akan mencari 

sekiranya hilang, maka penemu wajib melakukan hebahan. Hal ini terpakai kepada niat penemu 

mailto:mmusa@kuis.edu.my


6th Muzakarah Fiqh & International Conference 2022 (6th MFIFC 2022) 

13th & 14th December 2022 . e-ISSN: 2710-6241 

134 

tadi sama ada dengan tujuan untuk menyimpan sahaja ataupun dengan tujuan menyimpan dan 

kemudian memiliknya. 

 

Menurut mazhab Maliki mengambil luqatah adalah makruh kerana dikhuatiri berlakunya 

kelalaian dalam mengurus harta tersebut seperti menghebahkan kepada orang ramai. Hal ini 

kerana harta luqatah adalah kekal menjadi hakmilik pemilik asal (Ibn Rusyd, t. th.). 

 

Dalam kitab al-Mudawwanah nukilan Imam Malik dijelaskan seseorang yang mengambil 

luqatah itu hukumnya makruh kerana perbuatan itu boleh membawa kepada memanfaatkan 

atau memakan harta yang haram. Di samping itu, apabila penemu mengambil barang tersebut 

dengan niat tidak melakukan hebahan serta tidak mengembalikan kepada pemiliknya apabila 

telah diketahui atau pun lalai dalam melakukan hebahan. Oleh itu, penemu luqatah itu lebih 

banyak kemudharatan ke atasnya daripada membiarkan sahaja (Imam Malik, 1991). 

 

Dalam hal harta luqatah yang dijumpai kemudian diserahkan kepada pihak lain (seperti 

masjid/baitulmal) adalah disarankan perlu mengisi borang serahan dan satu surat akuan 

terimaan sebagai bukti penerimaan. Borang serahan ini bertujuan untuk mendapatkan 

maklumat lengkap berkenaan ciri-ciri harta luqatah tersebut seperti nama, tempat, tarikh dan 

masa ianya dijumpai.  Harta luqatah juga hendaklah didaftarkan dalam buku daftar luqatah. 

Hal ini bertujuan untuk untuk memudahkan proses semakan dan rujukan pada masa hadapan. 

 

Hebahan Luqatah 

 

Pemegang amanah hendaklah mengetahui ciri-ciri harta luqatah secara terperinci, kemudian 

proses hebahan hanya menyatakan sebahagian daripada ciri-ciri tersebut. Tujuannya agar 

pemilik asal dapat mengetahui hartanya yang hilang. Ia tidak perlu menyebutkan secara 

berlebihan supaya tidak diketahui oleh orang yang tidak berhak dan dapat mengaku sebagai 

pemiliknya. Kemungkinan orang tersebut akan mengambilnya secara zalim dan tidak sah 

(Mustafa al-Bugha et. al., 2016). 

 

Cara mengumumkannya adalah untuk minggu pertama, diumumkan dua kali dalam satu hari. 

Minggu kedua, satu kali dalam satu hari. Lalu satu kali dalam seminggu sampai pada minggu 

ketuju, kemudian, satu kali dalam satu tahun. (al-Syarbini, 1997). Tempat hebahan sebaiknya 

dapat diketahui oleh umum, seperti pasar, masjid, sekolah dan sebagainya 

 

Walau bagaimanapun tempoh hebahan ini perlu diperhalusi berdasarkan nilai harta yang 

dijumpai. Amalan pengurusan harta luqatah di Kementerian Perumahan dan Kerajaan 

Tempatan (KPKT) sebagai contoh menetapkan tempoh tiga bulan bagi harta yang bernilai. 

Kebiasaannya harta luqatah akan dihebahkan kepada warganya selama satu bulan melalui notis 

makluman atau e-mel. Manakala bagi harta yang tidak begitu bernilai pada pandangan 

masyarakat tempoh satu bulan adalah tidak perlu dan memadai untuk satu tempoh yang 

dianggap kebiasaannya telah sampai hebahan kepada pemilik asalnya (Manual Pengurusan 

Harta Luqatah,  2021). 

 

Simpanan Luqatah 

 

Cara penyimpanan harta luqatah tertakluk kepada kesesuaiannya. Simpanan harta tersebut 

boleh disimpan di dalam peti besi atau bilik berkunci. Adalah tidak perlu mendedahkan 

kesemua ciri-ciri tersebut bagi mengelakkan orang yang tidak bertanggungjawab mengambil 

kesempatan dengan mengaku sebagai pemiliknya dan mengambil harta yang bukan 

hakmiliknya. 

 

Pemulangan Luqatah 

 

Sekiranya pemilik asal datang menuntutnya dengan menyatakan ciri-ciri harta tersebut bersama 

dengan saksi, maka harta itu perlu dikembalikan. Jika tidak ada tuntutan daripada pemilik asal 

maka harta itu akan menjadi milik pemegang amanah selepas tempoh hebahan dilakukan. Jika 

sekiranya datang pemilik selepas daripada tempoh hebahan maka perlu dikembalikan harta 

atau nilai semasa harta tersebut (al-Syarbini, 1997). 

 

Keadah pemulangan apabila datang dan menuntut harta luqatah adalah miliknya, pemegang 

amanah hendaklah menyoal si penuntut tersebut tentang ciri-ciri harta berkenaan. Jika penuntut 

berjaya menyatakan ciri-ciri dengan betul dan dapat dilihat kejujurannya, Borang soal selidik 

perlu dilengkapkan semasa siasatan dijalankan. Setelah berpuas hati akan kesahihan 

dakwaannya maka penyerahan boleh dilaksanakan.  

 

Pelupusan Luqatah 

 

Dalam kitab al-Umm nukilan Imam Syafi’i menjelaskan bahawa setelah berlalu tempoh 

hebahan selama satu tahun, maka harta luqatah tersebut boleh dimakan, digunakan, ataupun 

dijual (Imam Syafi’i, 1993). Mazhab Syafi’i juga berpendapat jika orang yang menemukan 

luqatah adalah orang miskin ataupun orang kaya, maka harta tersebut boleh dimiliki oleh 

mereka tanpa adanya perbezaan status sosial (Ibn Rusyd, t. th.). 

 

Manakala mazhab Maliki, jika setelah satu tahun tidak ada orang yang menuntut maka luqatah 

tersebut boleh disedekahkan. Sekiranya pemilik asal datang selepas tempoh satu tahun dan 

luqatah tersebut telah disedekahkan maka pemegang amanah tersebut wajib untuk 

memulangkan ganti-rugi nilai yang telah disedekahkan (Imam Malik, 1991). Mazhab Maliki 

juga berpendapat jika orang yang menemui luqatah adalah orang miskin, maka harta tersebut 

boleh dimakan sesudah berlalu tempoh satu tahun. Jika sekiranya orang yang menemui luqatah 

adalah orang kaya maka harta tersebut hendaklah disedekahkan selepas berlalu tempoh satu 

tahun (Ibn Rusyd,  t. th.). 

 

Sekiranya telah tamat tempoh selama satu tahun, maka bolehlah melupuskan harta Luqatah 

tersebut secara lelongan dan hasil dari lelongan itu dimasukkan ke dalam Baitulmal 

(https://www.mais.gov.my/harta-luqatah/2/ diakses pada 4 Disember 2022). Hal ini juga telah 

dilaksanakan oleh Majlis Agama Islam Wilayah Persekutuan melalui proses pelupusan harta 

luqatah yang telah tamat tempoh hebahan selama 1 tahun samada melalui kaedah sebutharga, 

lelongan, tender atau dimusnahkan (https://www.maiwp.gov.my/i/index.php diakses pada 4 

Disember 2022). 

 

Justeru itu, kaedah pengurusan yang bersistem adalah wajar diberi perhatian yang sepenuhnya 

agar dapat menjaga kepentingan dan hak pemilik asal harta serta dapat memaksimumkan 

manfaat harta tersebut dengan cara yang halal dan berkesan. 

 

METODOLOGI 

 

Kajian ini dilaksanakan dengan metode kualitatif. Masjid al-Azhar dipilih sebagai salah satu 

tempat utama pemerhatian pengkaji berbanding tempat-tempat lain antaranya kolej kediaman 

dan pos pengawal.  Instrumen temubual dijalankan bersama seorang perserta kajian (PK) iaitu 

nazir masjid al-Azhar, Universiti Islam Selangor. Temubual dijalankan untuk mendapat 

maklumat yang mendalam berkaitan dengan kaedah pengurusan harta luqatah. Temubual ini 

telah dirakam dengan menggunakan telepon bimbit. Data kajian ini dianalisis secara diskriptif. 

Tema-tema diberikan ke atas data kajian berdasarkan sorotan letaratur yang telah dibincangkan 

terdahulu. 

 

ANALISIS DAPATAN KAJIAN 

 

Hasil analisis data kajian yang diperolehi telah dibahagikan kepada enam tema utama di dalam 

pengurusan harta luqatah iaitu kaedah pengurusan harta luqatah, penerimaan luqatah, hebahan 

luqatah, simpanan luqatah, pemulangan luqatah dan pelupusan luqatah. Perbahasan lanjut 

setiap tema adalah seperti berikut: 

 

Kaedah Pengurusan Harta Luqatah 

 

Kaedah pengurusan harta luqatah yang telah dilaksanakan di masjid al-Azhar sejak sekian 

lama. Kaedah mengurus luqatah ini dilakukan adalah sebahagian daripada kerja-kerja yang 

menjadi kebiasaan di dalam aktiviti pengurusan masjid al-Azhar. Walau bagaimanapun, hasil 

temubual mendapati bahawa aktiviti mengurus luqatah ini “tidak ada satu jawatankuasa yang 

khusus di dalam pengurusan tersebut” (PK, temubual 9 November 2022). Mana-mana ahli 

jawatankuasa yang menerima luqatah akan bertanggungjawab menguruskan harta luqatah 

mengikut kefahaman masing-masing.  

 

Selain itu, tiada satu garis panduan yang diguna pakai atau rujukan kepada ahli jawatankuasa 

masjid melainkan kelaziman biasa seperti mana yang diamalkan terdahulu. Sekiranya timbul 

masalah berkaitan luqatah, ahli jawatankuasa masjid akan merujuk kepada pensyarah tertentu 

di dalam bidang Syariah untuk mendapatkan panduan dan penyelesaian yang terbaik.  Masjid 

juga tiada prosedur yang standard di dalam hal ini yang dijadikan amalan dalam kalangan ahli 

jawatankuasa masjid al-Azhar. Bahkan di JAIS sendiri “sepanjang ana jadi nazir tak pernah 

mereka mengeluarkan satu SOP yang official walluhu a’lam” (PK, temubual 9 November 

2022). 

 

Penerimaan Luqatah 

 

Harta luqatah yang dijumpai di dalam kawasan masjid al-Azhar akan diuruskan oleh pihak 

masjid. Luqatah yang ditemui di tempat lain tidak pernah diberikan kepada pihak masjid kerana 

tidak ada satu kes pun yang berlaku sepanjang pengetahuan pihak nazir masjid. Bahkan “di 

KUIS tidak pernah sampai satu pekeliling daripda pejabat HR menyatakan bahawa harta 

luqatah yang dijumpai di kawasan KUIS ini perlu dibuat begini prosedur begini…“ (PK, 

temubual 9 November 2022).  Harta luqatah diserahkan kepada pihak masjid untuk direkodkan 

tarikh luqatah dijumpai. Perekodan hanya dilakukan di atas kertas yang kecil ditampal bersama 

harta tersebut. Hal ini dinyatakan bahawa“di Masjid al-Azhar kita tak buat, kita terima, kita 

ambik, kita tagging sahaja, biasanya kita latak tarikh lah ….daripada sudut individu yang 

menyerahkan tu kita minta tanda tangan borang tertentu tu kita tak ada” (PK, temubual 9 

November 2022). 

Hebahan Luqatah 

 

Masjid al-Azhar melakukan hebahan dalam masa yang terdekat setelah harta luqatah 

diserahkan atau waktu solat yang terhampir dengannya. Hebahan ini dilaksanakan hanya sekali 

atau diulang siar dalam jumlah yang sedikit sahaja. Hal ini dinyatakan bahawa “dulu pernah 

juga kita paparkan apa di …aaa tapi kita tak spesifik paparkan di multimedia tv masjid, dulu 

pernah kita buat, sejak kebelakangan nj tak ada SOP ni tak konsisten … .tapi konsisten 

bersistem kita umum itu tidak ada memang tak ada…hebahan terlalu limited..on the sport, kita 

trace..terhenti setakat tu..dalam FB setakat ni kita tak focus, tak maklumkan” (PK, temubual 9 

November 2022). Ada juga hebahan secara terus jika barang yang dijumpai dalam masa 

terdekat atau pihak masjid menghubungi pemilik jika dapat diketahui dengan jelas.  

 

Timbul juga “masalah ni begini sebab kita punya kebanyakan kes luqatah adalah pelajar, 

barang-barang item melibatkan pelajar , masalah pelajar bila kita contact dia tak datang, dia 

tak ambik” (PK, temubual 9 November 2022). Harta luqatah ini telah disimpan sehingga ada 

yang teah melebihi satu tahun tempoh simpanan.  

 

Simpanan Luqatah 

 

Barang-barang yang diserahkan kepada pihak masjid telah disimpan di dalam almari kaca. 

Almari kaca ini ditempatkan di dalam pejabat pengurusan masjid al-Azhar berbanding di luar 

kerana faktor keselamatan. Barang-barang yang disimpan adalah seperti “jam, telepon bimbit, 

kad matrik, dompet, cincin, earphone” (PK, temubual 9 November 2022). 

 

Pemulangan Luqatah 

 

Sebarang tuntutan didakwa oleh pemilik luqatah akan diperincikan ciri-ciri harta tersebut untuk 

mengesahkan pemilikan yang sebenar. “Kita tasabut betul ke item dia, apa yang ada dalamnya, 

nama siapa, keta tengok apabila betul-betul kita pasti, dia boleh buktikan barang dia, kita 

serah lah…cuma benda-benda tu tak direkodkan” (PK, temubual 9 November 2022).  

 

Pelupusan Luqatah 

 

Barang-barang yang telah sampai tempoh satu tahun simpanan masih lagi disimpan dan tidak 

dilupuskan. Langkah untuk melupuskan selalu tertangguh kerana ketiadaan standard 

operatring procedure (SOP) yang jelas dalam hal ini. Kebanyakan harta luqatah yang disimpan 

di masjid al-Azhar tidak mempunyai nilai yang terlalu tinggi untuk mendorong agar harta 

tersebut segera untuk dilupuskan. Oleh kerana tiada pelupusan telah dilakukan maka 

pemanfaatan harta tersebut tertangguh juga diperolehi oleh masyarakat Islam yang lain. 

 

KESIMPULAN   

 

Berdasarkan kepada hasil analisis data kajian ini mendapati bahawa keperluan satu kaedah 

pengurusan harta luqatah secara sistematik perlu diwujudkan segera untuk kebaikan bersama 

antara pemilik harta, pemegang amanah dan masyarakat Islam keseluruhannya. Penyelidik juga 

mencadangkan agar satu manual panduan harta luqatah yang baik dapat diwujudkan di 

peringkat universiti keseluruhannya seperti mana mengikut kehendak syarak.  

